
TASVIRIY SAN’AT 
TALABALARIDA PERSEPTIV 

QOBILIYATLARNI 
RIVOJLANTIRISHNING 

PEDAGOGIK-PSIXOLOGIK 
ASOSLARI

Bazarova Muyassarxon Maxamadyusubovna
Namangan viloyati Davlatobod tumani

33-umumiy o‘rta ta’lim maktabi maxsus pedagogi

Annotatsiya: Maqolada tasviriy san’at bakalavriat yo‘nalishi talabalarida perseptiv qobiliyatlarni rivojlantirishning peda
gogik-psixologik asoslari tadqiq etilgan. Badiiy obraz yaratish jarayoni texnik ko‘nikmalar bilan bir qatorda obyektning 
shakli, proporsiyasi, hajmi, rangi va fazoviy joylashuvini aniq idrok etish qobiliyatini ham talab qilishi ilmiy jihatdan asos
langan. Perseptiv qobiliyat bo‘lajak rassom-pedagog kasbiy kompetentligining integral komponenti sifatida talqin etilgan. 
Muallif tomonidan perseptiv qobiliyatning sakkiz komponentli tuzilmasi hamda uni baholashga mo‘ljallangan 24 ballik 
mezoniy shkala ishlab chiqilgan. Perseptiv qobiliyat rivojlanganligining reproduktiv-perseptiv, analitik-perseptiv va 
ijodiy-refleksiv darajalari tavsiflangan. Tadqiqotning ilmiy yangiligi “kuzatish - ajratish - taqqoslash - tahlil - tasvirlash - 
baholash - refleksiya - takomillashtirish” texnologik zanjiriga asoslangan sakkiz bosqichli metodik tizimning ishlab chiqil-
ganligi bilan belgilanadi. Tadqiqot natijalaridan akademik rasm, rangtasvir va kompozitsiya fanlarini o‘qitish jarayonida 
foydalanish mumkin.

Kalit so‘zlar: tasviriy san’at, perseptiv qobiliyat, vizual idrok, kuzatuvchanlik, fazoviy idrok, rang idroki, vizual-analitik 
tafakkur, refleksiya, tasviriy faoliyat.
Abstract: The article examines the pedagogical and psychological foundations for developing perceptual abilities among 
undergraduate students majoring in fine arts. It is theoretically substantiated that the process of creating an artistic image 
requires not only technical skills but also the ability to accurately perceive an object’s form, proportions, volume, color, 
and spatial position. Perceptual abilities are considered an integral component of the professional competence of future 
artist-educators. The author proposes an eight-component structure of perceptual abilities and develops a 24-point crite-
rion-based assessment scale. Three levels of perceptual ability development are identified and characterized: reproduc-
tive-perceptual, analytical-perceptual, and creative-reflective. The scientific novelty of the study lies in the development 
of an eight-stage methodological system based on the technological sequence “observation - differentiation - comparison 
- analysis - representation - assessment - reflection - improvement.” The findings can be applied to the teaching of aca-
demic drawing, painting, and composition.

Key words: fine arts, perceptual abilities, visual perception, observational skills, spatial perception, color perception, 
visual-analytical thinking, reflection, visual arts activity.
Аннотация: В статье исследованы педагогические и психологические основы развития перцептивных способ-
ностей у студентов бакалавриата направления изобразительного искусства. Научно обосновано, что процесс 
создания художественного образа наряду с техническими навыками требует способности точно воспринимать 
форму, пропорции, объём, цвет и пространственное расположение объекта. Перцептивные способности рас-
сматриваются как интегральный компонент профессиональной компетентности будущего художника-педагога. 
Автором разработана восьмикомпонентная структура перцептивных способностей, а также 24-балльная крите-
риальная шкала их оценки. Охарактеризованы репродуктивно-перцептивный, аналитико-перцептивный и твор-
ческо-рефлексивный уровни развития перцептивных способностей. Научная новизна исследования заключа-
ется в разработке восьмиэтапной методической системы, основанной на технологической последовательности 
“наблюдение - выделение - сравнение - анализ - изображение - оценивание - рефлексия - совершенствование”. 
Результаты исследования могут быть использованы в процессе преподавания академического рисунка, живописи 
и композиции.

Ключевые слова: изобразительное искусство, перцептивные способности, визуальное восприятие, наблюда-
тельность, пространственное восприятие, восприятие цвета, визуально-аналитическое мышление, рефлексия, 
изобразительная деятельность.

KIRISH
Zamonaviy oliy ta’lim tizimida bo‘lajak tasviriy san’at o‘qituvchilarini tayyorlash faqat tasvirlashning texnik 

usullarini o‘zlashtirish bilan cheklanmaydi. Talabaning kasbiy tayyorgarligi uning borliqni ko‘ra olishi, kuzatishi, 
muhim vizual belgilarni ajratishi va idrok qilingan obrazni grafik yoki rangtasvir vositalari orqali adekvat ifodalay 
olishi bilan belgilanadi. Psixologiyada idrok narsa va hodisalarning sezgi a’zolariga bevosita ta’siri natijasida 
ularning yaxlit obrazini aks ettirish jarayoni sifatida ta’riflanadi [1].

Tasviriy san’at kontekstida perseptiv qobiliyat obyektning shakli, proporsiyasi, hajmi, rangi, yorug‘-soya 
munosabatlari, fazodagi joylashuvi va kompozitsion aloqalarini kuzatish hamda tahlil qilishda namoyon bo‘ladi [2].

Amaliyot shuni ko‘rsatadiki, akademik rasm va rangtasvir mashg‘ulotlarida talabalar yo‘l qo‘yadigan 
xatolarning katta qismi qo‘l mahorati yetishmasligidan emas, balki naturani noto‘g‘ri idrok etishdan kelib chiqadi: 
proporsiyalar buziladi, perspektiv qisqarish hisobga olinmaydi, ton munosabatlari umumlashtirilmaydi. Shu 
sababli perseptiv qobiliyatlarni maqsadli rivojlantirish masalasi dolzarb pedagogik muammo hisoblanadi.

Tadqiqot obyekti - oliy ta’lim muassasalarida tasviriy san’at bakalavriat yo‘nalishi talabalarini kasbiy 
tayyorlash jarayoni.

Tadqiqot predmeti - tasviriy san’at talabalarida perseptiv qobiliyatlarni rivojlantirishning pedagogik-
psixologik shart-sharoitlari, mazmuni va metodik vositalari.

Tadqiqot maqsadi - perseptiv qobiliyatlarni rivojlantirishning pedagogik-psixologik asoslarini aniqlash va 
ularni rivojlantirishga qaratilgan metodik tizimni ishlab chiqish.

Tadqiqot vazifalari:
•	 perseptiv qobiliyat tushunchasining tasviriy faoliyatdagi mazmunini aniqlashtirish;
•	 uning tarkibiy tuzilmasini ishlab chiqish;
•	 rivojlanish darajalari va baholash mezonlarini belgilash;
•	 perseptiv qobiliyatlarni rivojlantirishning pedagogik shart-sharoitlari va bosqichma-bosqich metodik tizimini 

asoslash.

MAVZUGA OID ADABIYOTLAR SHARHI
Tasviriy faoliyat va idrok o‘rtasidagi bog‘liqlik masalasi psixologiya va san’at pedagogikasida uzoq tarixga 

ega. R.Arnxeym vizual idrokni passiv qayd etish emas, balki obyektning tuzilmaviy xususiyatlarini faol tush-
unish jarayoni sifatida talqin qilib, “ko‘rish - fikrlash” birligini asoslagan [2].

V.I.Kiriyenko tasviriy faoliyatga qobiliyatlar tarkibida obyektni yaxlit ko‘ra olish, proporsiya va ton munosa-
batlarini baholay olishni yetakchi komponentlar sifatida ajratgan [3].

N.N.Rostovsev esa rasm o‘qitish metodikasida naturani konstruktiv tahlil qilish va “umumiydan xususiyga” 
tamoyilining ahamiyatini ko‘rsatgan [4].

Mahalliy tadqiqotlarda B.Boymetov qalamtasvir o‘qitishda kuzatuv, konstruktiv qurish va ton tahlili 
ketma-ketligini metodik asos sifatida yoritgan [5].

So‘nggi o‘n yillikdagi xorijiy tadqiqotlar mazkur muammoni eksperimental jihatdan chuqurlashtirdi.
R.Chamberlain va J.Vagemans rasm chizishdagi xatolarning kelib chiqishini tahlil qilib, ularning muhim 

qismi idrok va diqqat jarayonlaridagi buzilishlar bilan bog‘liqligini ko‘rsatgan [6].
Rasm chizish mahoratini vizual ekspertlik namunasi sifatida o‘rgangan tadqiqotlarda rassomlarning per

septiv ustunligi ularning tasviriy ko‘nikmalari bilan uzviy bog‘liqligi qayd etilgan [7].
Longitudinal tadqiqotda esa reprezentativ rasm chizish bo‘yicha ta’lim va vizual-fazoviy ko‘nikmalar o‘rta-

sidagi munosabat tahlil qilingan [8].
B.J.Orde rasm chizishni vizual-perseptiv va fazoviy qobiliyatni rivojlantirish vositasi sifatida o‘rgangan [9], 

Janubiy Afrika tadqiqotchilari esa vizual-perseptiv trening orqali bilim konstruksiyalash imkoniyatlarini asos
lagan [10].

Generativ ta’lim nazariyasi doirasida o‘quvchi tomonidan yaratilgan va tayyor holda berilgan vizual 
tasvirlarning o‘quv natijalariga ta’siri qiyosiy o‘rganilgan [11]. Q.Chjan va L.Fiorella tajribalarida rasm chizish 
ko‘proq vaqt va kognitiv yuklama talab qilsa-da, tayyor vizual namunalar bilan teskari aloqa sifatida uyg‘un-
lashtirilganda tushunish ko‘rsatkichlari oshgani aniqlangan [12]. Rang idrokini sun’iy intellekt yordamida rivojlan-
tirishga oid tadqiqot esa raqamli vositalarning perseptiv ta’limdagi imkoniyatlarini ko‘rsatadi [13].

O‘zbekistonlik tadqiqotchilar pedagogika fanlarini akmeologik yondashuv asosida transformatsiya qilishda 
innovatsion texnologiyalar o‘rnini [14], mustaqil ta’lim jarayonida talabalarda media savodxonlik elementlarini 
qo‘llash masalalarini [15] tadqiq etgan.

Tahlil shuni ko‘rsatadiki, mavjud ishlarda perseptiv jarayonlar asosan psixologik yoki umumdidaktik 
jihatdan o‘rganilgan bo‘lib, tasviriy san’at talabalarida perseptiv qobiliyatni tarkibiy komponentlar, rivojlanish 
darajalari, baholash mezonlari va bosqichli metodik tizim birligida yaxlit modellashtirish yetarli yoritilmagan. 
Mazkur maqolaning o‘ziga xosligi ana shu bo‘shliqni to‘ldirishga qaratilganidadir.

TADQIQOT METODOLOGIYASI
Tadqiqotning metodologik asosini shaxsga yo‘naltirilgan, faoliyatli, kompetensiyaviy, kognitiv va refleksiv 

yondashuvlar tashkil etadi. Tadqiqot nazariy-metodik xarakterga ega bo‘lib, unda quyidagi metodlar qo‘llandi.
Nazariy tahlil metodi yordamida psixologik va pedagogik manbalarda “idrok”, “perseptiv qobiliyat”, 

“vizual-analitik tafakkur” tushunchalarining talqinlari o‘rganilib, ularning tasviriy faoliyatga xos jihatlari ajratib 
olindi. Qiyosiy tahlil metodi orqali an’anaviy akademik maktab (N.N.Rostovsev, B.Boymetov) va zamonaviy 
kognitiv-eksperimental yondashuvlar (R.Chamberlain, Q.Chjan, L.Fiorella) taqqoslanib, ularning umumiy va 
farqli jihatlari aniqlandi. Natijada ikkala yondashuv uchun umumiy bo‘lgan “kuzatish - tahlil - tasvirlash - taqqo-
slash” halqasi ajratildi.

Tizimlashtirish va tasniflash metodi asosida perseptiv qobiliyatning sakkiz komponentli tuzilmasi shakl
lantirildi. Strukturaviy-funksional modellashtirish metodi yordamida ushbu komponentlarni rivojlantirishning 
bosqichli metodik tizimi va texnologik zanjiri ishlab chiqildi. Kvalimetrik yondashuv asosida esa har bir kompo-
nentni 1-3 ballik shkalada baholash imkonini beruvchi diagnostik mezonlar tizimi taklif etildi. Ushbu mezonlar 
keyingi bosqichda pedagogik kuzatish, talabalarning ijodiy-amaliy ishlarini ekspert baholash va tajriba-sinov 
ishlarida qo‘llanishi ko‘zda tutilgan.

TAHLIL VA NATIJALAR
Nazariy tahlil natijasida perseptiv qobiliyatni faqat “ko‘rish” jarayoni emas, balki ko‘rish, anglash, tahlil qilish 

va tasviriy ifodalashning integrativ qobiliyati sifatida talqin qilish zarurligi aniqlandi. Uning tarkibiy tuzilmasi 
1-jadvalda keltirilgan.

1-jadval: Perseptiv qobiliyatning tarkibiy tuzilmasi
№ Komponent Mazmuni va namoyon bo‘lish ko‘rsatkichi

1 Vizual kuzatuvchanlik Obyektning muhim belgilarini tez va aniq ajratish

2 Shakliy idrok Shakl, kontur va konstruktiv tuzilishni anglash

3 Fazoviy idrok Obyektlar orasidagi masofa, hajm, perspektiv qisqarishni aniqlash

4 Proporsional idrok Qism va butun o‘rtasidagi nisbatlarni aniqlash (masalan, gips bosh balandligini figura 
balandligiga nisbatan o‘lchash)

5 Rang idroki Rang, tus, to‘yinganlik va tonal munosabatlarni farqlash

6 Analitik idrok Obyektni qismlarga ajratib, tuzilishini tahlil qilish

7 Sintetik idrok Alohida belgilarni yaxlit badiiy obrazga birlashtirish

8 Refleksiv komponent O‘z tasvirini naturaga solishtirib baholash va xatolarni aniqlash

Har bir komponent uch ballik shkalada baholanadi:

•	 1 ball - belgi o‘qituvchi yordamida namoyon bo‘ladi;

•	 2 ball - belgi qisman mustaqil namoyon bo‘ladi;

•	 3 ball - belgi to‘liq mustaqil va barqaror namoyon bo‘ladi.

Shunda umumiy ko‘rsatkich 8 balldan (8×1) 24 ballgacha (8×3) oraliqda bo‘ladi va talabaning perseptiv 
rivojlanish darajasini aniqlash imkonini beradi (2-jadval).

2-jadval: Perseptiv qobiliyatning rivojlanish darajalari va baholash mezonlari

Daraja Ball oralig‘i Tavsifi

Reproduktiv-perseptiv 8-13
Obyektning umumiy ko‘rinishini idrok etadi, o‘qituvchi ko‘rsatmasi asosida 
tasvirlaydi; proporsiya, fazoviy va rang-ton munosabatlarini mustaqil 
aniqlashda qiynaladi

Analitik-perseptiv 14-19 Obyektni qismlarga ajratib kuzatadi, asosiy va ikkilamchi belgilarni farqlaydi, 
proporsiyalarni aniqlaydi va kuzatish natijalaridan mustaqil foydalanadi

Ijodiy-refleksiv 20-24
Obyektni yaxlit idrok etish bilan birga uning konstruktiv, fazoviy, rangtasviriy 
va kompozitsion xususiyatlarini tahlil qiladi; o‘z ishini mustaqil baholab, 
xatolarni bartaraf etish strategiyasini ishlab chiqadi

Masalan, naturmort chizishda talaba kuzatuvchanlik bo‘yicha 2, shakliy idrok - 3, fazoviy idrok - 2, propor-
sional idrok - 2, rang idroki - 1, analitik idrok - 2, sintetik idrok - 2, refleksiv komponent bo‘yicha 1 ball olgan 
bo‘lsa, umumiy ko‘rsatkich 15 ballni tashkil etadi va u analitik-perseptiv darajaga mansub bo‘ladi. Bunda rang 
idroki va refleksiv komponent (1 balldan) individual rivojlantirish yo‘nalishi sifatida belgilanadi. Bunday diagnos-
tika o‘qituvchiga “chiroyli chizilgan” yoki “chizilmagan” degan umumiy baho o‘rniga aniq perseptiv tanqislikni 
ko‘rsatish imkonini beradi.

Tahlil natijasida perseptiv qobiliyatni rivojlantirish uchun quyidagi pedagogik shart-sharoitlar muhim ekan-
ligi aniqlandi. 

Birinchidan, maqsadli kuzatish muhitini yaratish: talabaga “obyektni chizing” topshirig‘ining o‘zi yetarli 
emas, u shaklning umumiy xarakteri, vertikal va gorizontal o‘qlar, proporsional nisbatlar, yorug‘lik manbai, 
asosiy va ikkilamchi ranglar, fazoviy chuqurlikka e’tibor qaratishi kerakligi aniq ko‘rsatilishi lozim. 

Ikkinchidan, oddiydan murakkabga tamoyili: geometrik shakllar → oddiy predmetlar → predmetlar 
guruhi → naturmort → inson figurasi → murakkab kompozitsiya. 

Uchinchidan, vizual taqqoslash: talaba o‘z tasvirini naturaga muntazam solishtirib, “qaysi vizual muno
sabat noto‘g‘ri idrok qilindi?” degan savolga javob izlaydi. 

To‘rtinchidan, refleksiv tahlil: har bir mashg‘ulot yakunida talaba “obyektning qaysi jihatini to‘g‘ri idrok 
qildim?”, “qaysi proporsiyani noto‘g‘ri aniqladim?”, “keyingi ishda nimani o‘zgartiraman?” savollariga javob 
beradi. Bu uning metakognitiv faolligini kuchaytiradi.

Ushbu shart-sharoitlar va xorijiy tadqiqotlarda asoslangan “chizish orqali ko‘rishni o‘rganish” g‘oyasi [7; 8] 
asosida perseptiv qobiliyatni rivojlantirishning texnologik zanjiri ishlab chiqildi (1-rasm).

1-rasm: Perseptiv qobiliyatlarni rivojlantirishning texnologik zanjiri

Zanjirning sikllik xususiyati muhim: “takomillashtirish” bosqichidan so‘ng talaba yangi, murakkabroq obyekt 
bilan ishlashga o‘tadi va sikl yuqoriroq darajada takrorlanadi. Ushbu zanjir asosida akademik mashg‘ulotlar 
uchun sakkiz bosqichli metodik tizim taklif etildi (3-jadval).

3-jadval: Perseptiv qobiliyatlarni rivojlantirishning metodik tizimi
Bosqich Asosiy faoliyat Metodik usul (misol) Rivojlanadigan sifat

1 Maqsadli kuzatish 2-3 daqiqa chizmasdan naturani kuzatish 
va asosiy belgilarni og‘zaki sanash Vizual diqqat

2 Shaklni aniqlash Obyektni oddiy geometrik shakllarga 
ajratish Shakliy idrok

3 Proporsiyani tekshirish Qalam yordamida “ko‘z o‘lchovi” va 
nisbatlarni solishtirish

Proporsional va analitik 
idrok

4 Fazoviy munosabatlarni 
aniqlash

Gorizont chizig‘i va perspektiv qisqarishni 
belgilash Fazoviy idrok

5 Rang va tonni tahlil qilish 5 pog‘onali ton shkalasi tuzish Rang idroki

6 Obyektni tasvirlash Umumiydan xususiyga tamoyili asosida 
bosqichma-bosqich tasvirlash Vizual-motor koordinatsiya

7 Natijani taqqoslash Tasvirni naturadan 3-4 m uzoqlikdan 
solishtirish Tanqidiy idrok

8 Refleksiv tahlil Refleksiv savollar varaqasi va o‘z-o‘zini 
baholash Metakognitiv kompetentlik

Mazkur tizimning asosiy afzalligi shundaki, u perseptiv qobiliyatni alohida psixologik sifat sifatida emas, balki 
kasbiy tasviriy faoliyatning integral komponenti sifatida rivojlantirish imkonini beradi. Shuningdek, bosqichlar 
1-jadvaldagi komponentlar bilan bevosita bog‘langan bo‘lib, 2-jadvaldagi mezonlar asosida har bir bosqich 
samaradorligini kuzatib borish mumkin.

XULOSA VA TAKLIFLAR
O‘tkazilgan nazariy-metodik tahlil asosida quyidagi xulosalarga kelindi. Perseptiv qobiliyat tasviriy san’at 

talabalari kasbiy faoliyatining muhim psixologik-pedagogik komponenti bo‘lib, shakl, rang, proporsiya, hajm, 
fazo va kompozitsion munosabatlarni aniq idrok etish hamda ularni badiiy obrazga aylantirish imkonini beruvchi 
kompleks sifat sifatida namoyon bo‘ladi. Uni rivojlantirish vizual kuzatuvchanlik, shakliy, fazoviy, proporsional 
va rang idroki, analitik va sintetik idrok hamda refleksiv faoliyatni kompleks rivojlantirishni talab qiladi. Taklif 
etilgan 24 ballik mezoniy shkala perseptiv rivojlanishning reproduktiv-perseptiv, analitik-perseptiv va ijodiy-
refleksiv darajalarini farqlash va individual tanqisliklarni aniqlash imkonini beradi.

Shu asosda quyidagi takliflar ilgari suriladi:

•	 akademik rasm, rangtasvir va kompozitsiya fanlari amaliy mashg‘ulotlarida “kuzatish - ajratish - taqqo-
slash - tahlil - tasvirlash - baholash - refleksiya - takomillashtirish” texnologik zanjiriga asoslangan sakkiz 
bosqichli metodik tizimni joriy etish;

•	 talabalarning ijodiy ishlarini baholashda faqat yakuniy tasvirning estetik sifatini emas, balki kuzatish, tahlil, 
vizual qaror qabul qilish va refleksiv baholash jarayonlarini ham hisobga olish;

•	 talabalarning boshlang‘ich tayyorgarlik darajasi va individual psixologik xususiyatlariga mos differensial 
topshiriqlar tizimini ishlab chiqish;

•	 taklif etilgan metodik tizim samaradorligini pedagogik tajriba-sinov orqali empirik tekshirish.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

